
167

Ean tosto ä meta, ëan stanchi in conseguensa

De scorrîse i compagni e de fâ ô matto;

Allôa Makè a so scena ô l’incomensa,

E ô va imitando a l’indipresso ô gatto,

O quæ ô s’avanza quaccio quaccio e sensa

Fâ sciato, mentre ch’ô da a caccia a-ô ratto:

Ma ä fin ô se gh’asbria, quand’ô no temme

Ciù, ch’ô ghe scappe, addosso tutt’assemme.


168

Makè, ripeto, ô fa a l’incirca ô stesso

Pe no dâ a l’êuggio, e ô segue a fâ ô messê:

Queto e quæxi sott’ægua ô nêua pe ûn pesso,

Finch’a-i socii, a-i quæ primma ô gh’ëa inderrê;

A poco a poco ô gh’è vegnûo dappresso;

Poi ô fa tanto ch’ô l’è avanti lê:

E tutt’assemme rapido ô s’asbria

A-a meta e a-ô premio, e a scena a l’è finia.


169

Sicchè pe premio quello gran furbon

O se bûscava allôa con fâ da sciollo

Uña çenta de sæa cô de çetron;

E a-i Indien in faccia e a-ô popolo Spagnollo

Con aia seria e con ostentazion

Comme uña stola ô se a metteiva a-ô collo:

Se sganascian da-ô rie tûtti a quell’atto,

Resta môcco e avvilio chi ha fæto ô matto.


170

Ha ûña regatta ä fin de serrâ a festa

A l’ûsanza zeneise ô privilegio:

Do mondo nêuvo fra-i mainæ a l’ëa questa

Uña sfidda e i mainæ do mondo vegio:

Ma a i Europei a l’ëa ûn pittin molesta,

Perchè saveivan quanto quelli ëan megio,

Quanto de so canoe l’ëa a leggeressa,

E quanto ne-ô tiâ ô remmo a so destressa.

